
BARNE ARAUDIA
LEHENENGO TITULUA

OINARRIAK ETA HELBURUAK

1. ARTIKULUA
Euskaltegiaren helburuak dira helduei euskara irakastea eta/edo euskaldun 
analfabetoak alfabetatzea, horretarako behar diren giza baliabide eta baliabide 
material guztiak erabiliz.

2. ARTIKULUA
Euskaltegiak HABEren Glotodidaktika Kabineteak ezartzen dituen esperientzia 
pedagogiko didaktikoak bultzatuko ditu.

3. ARTIKULUA
Euskaltegiaren jardun pedagogiko didaktiko guztiak HABEren Glotodidaktika 
Kabineteak ezarritako irizpideen arabera egingo dira.

4. ARTIKULUA
Esperientzia horiek gainerako euskaltegi publikoei ezagutzera emango zaizkie 
Lurralde Ikuskaritzaren edo HABEren Zuzendaritza Patronatuaren bitartez.

5. ARTIKULUA
Irakatsiko diren gaiak eta HABEren Legearen 20. artikulua garatzen duen 1984ko 
ekainaren 8ko AGINDUAREN laugarren artikulua betez Glotodidaktika Kabineteak 
egingo dituen programak HABEren Akademia Batzordeak aldeko txostena eman 
ondoren onartuko dira eta jarriko dira praktikan.

BIGARREN TITULUA

EUSKALTEGIKO GOBERNU-ORGANOAK

6. ARTIKULUA
Euskaltegiaren gobernu-organo bakarra Pasaiako Udal Euskaltegiaren Patronatuko 
Zuzendaritza Batzordea da.
Euskaltegiko zuzendariak euskaltegiaren barne-funtzionamendurako zeregin 
bakoitzari dagozkion arduradunak izendatuko ditu, besteak beste, honako hauek:

- Idazkari didaktikoa.
- Koordinatzailea.
- Irakasleen klaustroa.

7. ARTIKULUA
Patronatuko Zuzendaritza Batzordeko lehendakariak izendatu eta, hala badagokio, 
ezeztatuko du euskaltegi publikoetako zuzendaria.

8. ARTIKULUA
a) 1984ko ekainaren 12ko 188/1984 DEKRETUAK bederatzigarren artikuluan 
zehazten duenez, zuzendaria eta idazkaria euskaltegiko irakasleak izango dira, eta 
euskararen irakaskuntzan gutxienez bi urteko antzinatasuna izan beharko dute, 
eta urtebetekoa euskaltegi berean, titular gisa edo bitarteko gisa.
b) Izendapena hiru urterako izango da. Patronatuko Zuzendaritza Batzordeak 
kargutik kendu ahal izango du, eta, horretarako, irakasleen klaustroak beste 
proposamen bat egin beharko du.
c) Zuzendariak dimisioa aurkeztu ahal izango dio Patronatuko Zuzendaritza 
Batzordeko lehendakariari.

9. ARTIKULUA
Zuzendari karguaren hiru urteak amaitu baino bi hilabete lehenago, irakasleen 
klaustroak zuzendari berriaren izendapena proposatuko dio Patronatuko 
Zuzendaritza Batzordeko lehendakariari.

10. ARTIKULUA
Zuzendariak kargua uzten badu edo karguan diharduela hiru urte bete baino lehen 
kargua utzi beharrean badago, irakasleen klaustroak 15 eguneko epea izango du 
Patronatuaren Zuzendaritza Batzordeko lehendakariari beste zuzendari bat 
proposatzeko. Zuzendariaren eginkizunak 1983ko azaroaren 25eko 29/1983Legearen 
15. artikuluan zehazten dira.

11. ARTIKULUA
Beharrezkoa izanez gero, zuzendariorde bat izendatu ahal izango da.

12. ARTIKULUA
a) Euskaltegiko idazkari didaktikoa Patronatuko Zuzendaritza Batzordeko 
lehendakariak izendatuko du, zuzendariak proposatuta.
b) Idazkari didaktikoak dimisioa aurkeztu ahal izango dio Patronatuko 
Zuzendaritza Batzordeko lehendakariari.

13. ARTIKULUA
Idazkari didaktikoaren eginkizunak izango dira hauek:

a) Ziurtagiriak ematea zuzendariaren oniritziarekin.
b) Zuzendariarekin lankidetza estuan aritzea.
c) Irakasleen klaustroaren aktak idaztea.

14. ARTIKULUA
Euskaltegiak koordinatzaile bat izango du euskalduntze-prozesuko txanda eta maila 
bakoitzean, eta koordinatzaile bakarra izango du EGArako eta alfabetatzerako.

15. ARTIKULUA
Euskaltegiko zuzendariak izendatuko ditu koordinatzaileak, irakasleen klaustroari 
entzun ondoren.

16. ARTIKULUA
Koordinatzaileak euskaltegiko irakasleak izango dira, eta gutxienez bi urteko 
antzinatasuna izan beharko dute euskararen irakaskuntzan, eta urtebetekoa 

euskaltegi berean, bai titular gisa, bai bitarteko gisa. Izendapena urtebetekoa izango 
da. Koordinatzaileak kargua urtebete bete baino lehen uzten badu, zuzendariak 
irakasleen klaustroak hala proposatuta, beste koordinatzaile bat izendatuko du 
hilabeteko epean.

17. ARTIKULUA
Koordinatzaileen eginkizunak honako hauek izango dira:

a) Programazioa talde bakoitzaren ezaugarrietara egokitzea.
b) Euskaltegiko ikasleak ebaluatzea zuzendariak emandako jarraibideen arabera.
c) Koordinatu dituen taldeen ikasturte amaierako txostenak egitea.
d) Programak egokitzea eta errekuperazioak prestatzea atzeratzen diren 
ikasleentzat.
e) Funtzionamendu egokirako zuzendariak agintzen dizkion beste eginkizun 
batzuk.

18. ARTIKULUA
Irakasleen klaustroa Euskaltegiko irakasle titularrek (hitz egiteko eta botoa emateko 
eskubidearekin) eta bitarteko irakasleek (hitz egiteko eskubidearekin baina botoa 
emateko eskubiderik gabe) osatuko dute.

19. ARTIKULUA
Irakasleen klaustroaren eginkizunak hauek dira:

a) Helduen euskalduntzea eta alfabetatzea hobetzeko programak prestatzea.
b) Ikasleen ebaluazioetarako irizpideak zehaztea eta bateratzea; baita 
beharrezkoa denean, errekuperazioetarako ere.
c) Helduen euskalduntze eta alfabetatzearen arloan ikerketa eta esperimentazioa 
sustatu eta babestea.
d) Irakasleek lanbide-prestakuntza sendoagoa izateko behar diren ikastaroak 
proposatzea HABEko Ikuskaritzari.
e) Ikasleak euskalduntzeko eta alfabetatzeko egiten den lanarekin zerikusia duen 
guztia lantzea.

20. ARTIKULUA
Irakasleen klaustrorako deialdiak zuzendariak egingo ditu eta beharren arabera 
egingo dira. Deialdi horiek luzatzeko ez da epemugarik ezarriko.

21. ARTIKULUA
Euskaltegiko idazkari didaktikoak irakasleen klaustroaren bilera guztien akta egingo 
du. Aktak Euskaltegiko Zuzendaritzan egongo dira, nahi duenak eskura ditzan.

22. ARTIKULUA
Irakasleen klaustroaren eskumeneko erabakiek irakasle guztiak lotesten dituzte, eta 
nahitaez bete beharrekoak dira.

23. ARTIKULUA
Klaustroaren erabakiak lotesleak izan daitezen gehiengo osoa lortu beharko da 
bozketan. Gehiengorik lortzen ez bada, bigarren bozketa egingo da,eta bertan ere 
gehiengo osoa lortu beharko da. Gutxienez 24 ordu igaro ondoren bilduko da berriro 

klaustroa, eta berriz ere bozkatu beharko da. Azken kasu horretan, nahikoa izango da 
botoen gehiengo erlatiboa.

HIRUGARREN TITULUA

IKASLEEN ANTOLAMENDUA

24. ARTIKULUA
Kultura Sailaren 1984ko ekainaren 8ko AGINDUAren arabera, zeinak azaroaren 25eko 
29/1983 Legearen hogeigarren artikulua garatzen baitu, euskaltegi publiko batean 
matrikulatu ahal izateko gutxieneko adina 16 urtekoa da.

25. ARTIKULUA
a) Aurreko AGINDUAren bosgarren artikuluaren arabera, Euskaltegiko 
zuzendariak HABEren Glotodidaktika Kabinetearekin bat etorriz egingo dituen 
sarrera-probak egin beharko dituzte ikasleek matrikulatzeko.
b) Proba horiek eginda ikasleek frogatzen badute lehenengo mailak egin 
beharrik ez dutenik, ez dituzte maila horiek egingo.

LAUGARREN TITULUA

BARNE-FUNTZIONAMENDUA

26. ARTIKULUA
HABEren Zuzendaritza Batzordeak ikasturterako funtzionamendu-arauak bidaliko 
dizkio Euskaltegiari. Funtzionamendu-arau horietan zehaztuko dira zer ikastaro 
mota emango diren; eta ordutegiak eta jaiegunak zeintzuk izango diren; baita beste 
xehetasun batzuk ere. Arau horiek nahitaez bete behar dira.

27. ARTIKULUA
Aurrematrikulazioa egin ondoren, Glotodidaktika Kabineteak edo Patronatuaren 
Zuzendaritza Batzordeko presidenteak proposamen zehatzik egin ezean, irakasleen 
klaustroak zuzendariari proposatuko dio egin beharreko eskaintza zein den.

28. ARTIKULUA
Euskaltegian etengabeko ebaluazio-sistemari jarraituko zaio, eta prozesu horretan 
jasotako datuak ebaluazio-bileretan sistematizatuko dira.
Maila bakoitzaren amaierako probak zuzendariak eta mailetako eskolak ematen 
dituzten irakasleek ezarritako irizpideen arabera egingo dira.
Euskalduntzeko A, B eta C mailei dagozkien probak HABEren Kabinete 
Glotodidaktikoak ezarritako irizpideen arabera egingo dira.

BOSGARREN TITULUA

IKASLEEN ESKUBIDEAK ETA BETEBEHARRAK

LEHEN KAPITULUA: IKASLEEN ESKUBIDEAK

29. ARTIKULUA
Hauek dira ikasleen eskubideak:

a) Norberaren duintasunerako eta norberari eragiten dioten gaietan entzuna 
izateko eskubidea.
b) Ikastetxeari buruzko iradokizunak eta kexak adierazteko eskubidea.
c) Eskolak egunero hartzea. Eskolarik ez dagoen salbuespenezko kasuetan, 
zuzendariak gutxienez bi egun lehenago jakinaraziko du.
d) Euskaltegiko Zuzendaritza Batzordera jo ahal izatea.
e) Kalitatezko irakaskuntza jasotzea.

BIGARREN KAPITULUA: IKASLEEN BETEBEHARRAK

30. ARTIKULUA 
Ikasleen betebeharrak:

a) Egunero eskolara garaiz bertaratzea.
b) Gainerako ikaskideekin eta irakasleekin jokabide egokia izatea. Irakasleak eta 
gainontzeko ikaskideak duintasunez tratatu eta zentroaren elkarbizitzarako 
arauak errespetatzea. 
c) Era berean, Erakunde Autonomoaren langile guztiak edo Erakundeari 
esleitutakoak duintasunez tratatzea.
d) Oro har, Euskaltegiaren hezkuntza-sistema, programazioa eta antolaketa 
onartzea.
e) Irakasleak komenigarritzat jotzen badu, maila-aldaketa onartzea.
f) Euskaltegitik kanpo antolatzen diren jardueretan eta lanetan parte hartzea.
g) Irakaskuntzarako finkatutako diru-kopurua puntualki ordaintzea.
h) Zentroa eta berorren baliabideak zuzen erabiltzea.

HIRUGARREN KAPITULUA: DIZIPLINA ERREGIMENA

31. ARTIKULUA. Printzipio orokorrak.
Berton aurreikusten diren zehapenak ikasleek egindako hutsegiteen araberakoak 
izango dira, eta euren heziketa-prozesua hobetzen laguntzea izango dute helburu.

Ezin izango da, inondik ere, euren segurtasun fisikoaren eta duintasunaren aurkako 
zehapenik ezarri, ezta euren oinarrizko eskubideak urratzen dituenik ere.

Espedientearen instrukzioa egin edo zehapenak ezartzeko organo eskudunek 
kontuan izan beharko dute ikasleen adina, euren eskola-maila eta egoera pertsonal,
familiar eta soziala zein diren instrukzioa bideratu edo zehapena ezartzean, hala 
dagokionean.

6



32. ARTIKULUA. Arau-hausteak
Hutsegiteak arinak, larriak edo oso larriak izan daitezke:

1. Arau-hauste arinak:
a) Eskolara behin eta berriz berandu heltzea horretarako arrazoirik ez denean.
b) Klasera ez joatea horretarako arrazoirik ez denean. Ikasleek klasera azaldu ez 
izanaren arrazoia zein den egiaztatuko duen agiri baten bidez arrazoitu ahal 
izango dute. Agiria onartuz gero, ez eskolaratzea ez da arau-hauste arintzat joko.
c) Zentroa bera, bertako materiala edo gainontzeko ikasleen, irakasleen edo 
zentroko langileriaren jabegoak diren gauzak berariaz arinki hondatzea.
d) Diziplina eza eta irakasleei, gainontzeko ikasleei edo zentroko langileriari 
eragindako irain eta laido arinak
e) Zentroaren jarduna behar bezala burutzea arinki oztopatzen duen arrazoirik 
gabeko edozein ekintza egitea.

2. Arau-hauste larriak:
a) Eskoletara behin eta berriz kale egitea horretarako arrazoirik ez denean.
b) Diziplina eza eta gainontzeko ikasleei, irakasleei edo zentroko langileriari 
eragindako laido eta irainak.
c) Irakasleei, gainontzeko ikasleei edo zentroko langileriari eragindako eraso fisiko 
larriak.
d) Gaizki erabiltzeagatik zentroko lokalei, materialei edo agiriei edo irakasleen,
e) gainontzeko ikasleen edo zentroko langileriaren jabegoak diren gauzei kalte 
larriak eragitea.
f) Zentroaren jarduna behar bezala burutzea larriki oztopatzen duen arrazoirik 
gabeko edozein ekintza egitea, bakarka zein taldeka.
g) Ikasturte berean 5 hutsegite arin izatea.
h) Zuzendaritzak, Idazkaritza Akademikoak edo Erakunde Autonomoaren 
gobernu organoek onartutako itun eta ebazpenak ez betetzea.

3. Arau-hauste oso larriak
a) Diziplina eza eta gainontzeko ikasleei, irakasleei edo zentroko langileriari 
eragindako irain eta laido oso larriak.
b) Gainontzeko ikasleei, irakasleei edo zentroko langileriari eragindako eraso fisiko 
larriak.
c) Gainontzeko ikasleen, irakasleen edo zentroko langileriaren osasunerako edo 
ziurtasun fisikorako oso kaltegarriak diren ekintzak sustatzea.
d) Zentroko lokalei, materialei edo agiriei edo gainontzeko ikasleen, irakasleen 
edo zentroko langileriaren jabegoak diren gauzei berariaz kalte larriak eragitea.
e) Irakaskuntzako ekintzetan beste baten izena hartu eta agiri akademikoak 
faltsutu edo lapurtzea.
f) Berez huts-egite larriak direnak, taldean egiten direnean edota huts-egite 
horiek publizitatea lortzeko egiten direnean.
g) Ikasturte berean 3 hutsegite larri egitea.

33. ARTIKULUA: Zehapenak.
Aurreko artikuluan zehaztutako huts-egiteengatik ondoko zehapenak ezartzeko 
aukera egongo da:

1. Hutsegite arinengatik:
Idatzizko jakinaraztea.  Jakinarazpen hori ikasleak sinatu beharko du. Hiru hutsegite 
arinekin larria izatera pasako da.

2. Hutsegite larriengatik:
a) Ohartarazpena, honek irakasleak idatzitako txostena duela.
b) Ikaslea taldez aldatzea, Zuzendaritzak, Idazkaritza Akademikoak edo irakasleak 
egoki baderitzo.
c) Hala badagokio, berak sorturiko kalte materialak konpontzea.
d) Eskola jasotzeko eskubidea etetea eskola-egun batetik zazpira bitartean. Honek 
ez dio ebaluazio jarraitua jasotzeko aukera eragotziko, eta etxerako lanak berdin-
berdin egin beharko ditu.

3. Hutsegite oso larriengatik:
a) Hala badagokio, berak sorturiko kalte materialak konpontzea.
b) Ikastaroa bukatzeko aukera galtzea, gehienez ikasturtea bukatu arte. Hala ere, 
ikasleak ez luke ikasturte osoko ebaluazio orokorra jasotzeko eskubidea galduko. 
Zuzendaritzak, Idazkaritza Akademikoak edo Klaustroak iradokita, zentroan 
ikastea galarazi ahal izango zaio betiko.

34. ARTIKULUA. Zehapen-mailak
1. Inguruabar aringarriak

a) Besterik gabe hutsegitea berez aitortzea.
b) Lehenago zehapenik jaso ez izana.
c) Materialei edo ondasun higikor edo higigaitzei kalteak egin zaizkienean, 
espedienteari ebazpena eman baino lehen kalte horiek konpontzea 
ikastorduetatik kanpo.
d) Irainen, laidoen eta Zentroko jardunen garapena oztopatzen duten kasuetan, 
publikoki barkamena eskatzea.
e) Sortutakoa bezain handia den gaitz, min edo kalterik sortzeko asmorik ez zuela 
aitortzea.

Zehapenak neurtzean, aurrekoak inguruabar aringarritzat joko dira. Ikasleak 
inguruabar horiek idatziz helaraziko ditu eta dokumentuak sinatuta egon beharko 
du.

2. Inguruabar astungarriak
Inguruabar astungarritzat ondoko hauek joko dira:

a) Lapurreta, erasoa, iraina edo laidoa adin txikikoa den, balio-urritasuna duen edo 
antzeko egoera berezian den norbaiten aurka egiten denean.
b) Berariaz izan denean.
c) Premeditazioa edo aurre akordioa egon denean.
d) Taldeko hutsegitera bultzatu edo laguntzen denean.

Zehapenaren maila igotzeko edo gutxitzeko, kontuan hartuko da ondorioetarako 
inguruabar aringarri edo astungarri bat edo gehiago batera gertatu den. Hiru 
inguruabar aringarrirekin larritik arinera pasako da.
Zentroak programatutako ekintza osagarri eta eskolaz kanpokoen garaian egiten 
denean, arau-haustea euskaltegiko esparrutik kanpo egitea ez da eragozpen izango 
araudi hau erabiltzeko. Era berean, eskola-jardunarekin kausa-efektua erlaziorik 
badagoela nabarmentzen bada, araudi hau erabilgarri izango da.

LAUGARREN KAPITULUA: KOMUNIKATZEA, BETEARAZTEA, ETA BESTE XEDAPEN 
ERKIDE BATZUK

35. ARTIKULUA
a) Eskubide eta betebehar horiek guztiak idatziz jakinaraziko zaizkie ikasleei 
ikasturtearen hasieran.
b) Irakasleak uste badu ikasle baten portaera okerra dela edo klasera behin eta 
berriz huts egiten duelako taldearen dinamika normala oztopatzen duela, 
ikasleari deituko dio.
c) Ikasleak berriz ere bere jarduerari ekiten badio, irakasleen klaustroak dagokion 
erabakia hartuko du eta zuzendariak gauzatuko du, erabakia Patronatuaren 
Batzordeko lehendakariari jakinaraziz.

36. ARTIKULUA
Ikasturtearen hasieran, Patronatuko Zuzendaritza Batzordeak matrikularen 
zenbatekoa zein den erabakiko du, eta aurrez aipatutako zenbatekoa ordaintzeko 
moduak zeintzuk diren.

SEIGARREN TITULUA

IRAKASLEEN ESKUBIDEAK ETA BETEBEHARRAK

37. ARTIKULUA
Euskaltegiko irakasleek, udaleko enplegatu publiko diren aldetik, Euskal Enplegu 
Publikoaren abenduaren 1eko 11/2022 Legean, Enplegatu Publikoaren Oinarrizko 
Estatutuaren testu bategina onartzen duen urriaren 30eko 5/2015 Errege Dekretu 
Legegilean, aplikatu beharreko gainerako araudian eta hitzarmen edo akordio 
kolektiboetan aitortutako eskubideak izango dituzte.
Lan-kontratudunek, berriz, Langileen Estatutuaren testu bategina onartzen duen 
urriaren 23ko 2/2015 Errege Lege Dekretuan, aplikatu beharreko hitzarmen 
kolektiboan eta gainerako araudian aitortutako eskubideak izango dituzte.

38. ARTIKULUA
Funtzionarioek Euskal Enplegu Publikoaren 11/2022 Legean, TREBEPen eta 
gainerako araudian ezarritako betebeharrak bete beharko dituzte; lan-
kontratudunek, berriz, Langileen Estatutuan, aplikatu beharreko hitzarmen 
kolektiboan eta gainerako araudian ezarritakoak.

